
Рассматриваются социальные различия в погребальной практике населения Белорусского Подвинья ХIV–ХVIII вв. Принадлежность 
умершего к крестьянскому, мещанскому или к шляхетскому сословию и уровень его состоятельности обусловливали такие особенности 
погребальной практики, как составление завещания, место захоронения, погребальный инвентарь, ктиторскую поддержку храмов и 
монастырей, пожертвования нищим и церкви «на спасение души». 

Жыццё абмежавана нараджэннем і смерцю, якія афармляюцца чалавекам спецыяльнымі дзеяннямі. Гэтыя 
дзеянні могуць як быць устойлівымі, так і адрознівацца ў залежнасці ад саслоўнай і маёмаснай прыналежнасці 

1 Работа выканана ў межах Дзяржаўнай праграмы навуковых даследаванняў «Эканоміка і гуманітарнае развіццё беларускага грамадства» 

на 2016–2020 гг. (падпраграма 12.1. «Гісторыя і культура», заданне 1.1.02. «Сацыяльна-эканамічныя працэсы на тэрыторыі Беларусі ў ІХ – 
пачатку ХХІ ст.: крыніцазнаўства, гістарыяграфія, антрапалогія і іншыя спецыяльныя даследаванні», навукова-даследчая работа 

БЕЛАРУСЬ У КАНТЭКСЦЕ ЕЎРАПЕЙСКАЙ ГІСТОРЫІ: АСОБА, ГРАМАДСТВА, ДЗЯРЖАВА 

238 

памерлага. Сказанае ў поўнай меры адносіцца да насельніцтва Беларускага Падзвіння ХIV–ХVIII стст., у пахава-
льнай практыцы якога можна вылучыць як універсальныя, так і адметныя рысы, уласцівыя прадстаўнікам розных 
сацыяльных слаёў. 

Рэтраспекцыя этнаграфічных даных і інфармацыя тэстаментаў дазваляюць меркаваць, што ў разглядаемы 
перыяд чалавек мог прыняць непасрэдны ўдзел у планаванні і забеспячэнні ўласнага будучага пахавання. 
Напрыклад, падрыхтаваць вопратку ці нават труну, як рабілі сталыя сяляне. Пажаданні нямоглага ці хворага аб 
абставінах свайго пахавання з’яўляюцца часткай пахавальнай практыкі, пашыранай на Беларускім Падзвінні 
сярод усіх саслоўных груп. Паводле этнаграфічных звестак, занатаваных у Віцебскім павеце ў ХІХ ст., сяляне 
перад смерцю рабілі вусныя распараджэнні, у тым ліку адносна абставін свайго пахавання [1, с. 507, 510]. Гэта 
суадносіцца з аналагічнай інфармацыяй шляхецкіх і мяшчанскіх тэстаментаў. 

Практыка складання тэстаментаў, пашыраная ў асяроддзі шляхты і мяшчан у ХVI–ХVIII стст., сведчыць аб 
фактычным удзеле аўтара завяшчання ў падрыхтоўцы да ўласнага пахавання. Асноўны змест тэстаментаў скла-
далі падрабязныя распараджэнні аб перадачы маёмасці ў спадчыну. Знакавым з’яўляецца сам факт 
неабавязковага дакументавання пажаданняў тэстатара адносна пахавальнай цырымоніі ў прававым дакуменце. 
Аўтары маглі пакінуць пажаданні адносна вопраткі, а таксама труны і працэдуры пахавання ў тэстаменце 
[2, с. 305; 3, с. 253, 359; 4, с. 576–577, 678–682]. Так, полацкія мяшчанкі Таццяна Якаўлеўна Амельянавая Шара-
метавая і Настасся Пракопаўна Васільевая Павуковая загадзя падрыхтавалі абрусы, якімі прасілі накрыць труну. 
Таццяна Шараметавая падкрэсліла, што абраны ёю абрус – «лепшый» [4, с. 577; 5, с. 47; 6, с. 362]. 

Месца, дзе хавалі памерлага, залежала ад яго саслоўнай прыналежнасці і матэрыяльнага дабрабыту. Сялян 
хавалі на вясковых могілках. На даследаваных помніках наяўнасці культавых збудаванняў не прасочваецца. 
Прадстаўнікоў духавенства, найперш, вышэйшага, шляхты і мяшчанскай вярхушкі хавалі ў храмах. Прыхра-
мавыя могільнікі прызначаліся для мяшчан, шляхты і сялян. Шляхта часта жадала быць пахаванай ва ўласных 
уладаннях [2, с. 144; 7, с. 33–34; 8, с. 239, 273; 9, с. 239; 10, с. 66; 11, с. 225, 227]. У апошнім выпадку месцам 
спачыну маглі стаць не толькі могілкі, але ўвогуле любое месца, якое спадабалася ўладальніку. Напрыклад, Лука 
Аўсеевіч жадаў быць пахаваным «на гары, за сажалкай, пад дубам», а Андрэй Якубавіч Сівіцкі – «у агародзе 
маім, пад дваром маім Добрынам, каля саду майго». Пры гэтым Андрэй Сівіцкі прасіў родных збудаваць над 
месцам пахавання капліцу [2, с. 452; 11, с. 203–205]. 

Самых багатых і ўплывовых прадстаўнікоў шляхецкага саслоўя хавалі ў найбольш прэстыжных храмах 
Вялікага Княства Літоўскага, фундатарамі якіх яны выступалі. Так, дзісенскі войт Баркалаб Корсак, які памёр у 
1576 г., быў пахаваны ў царкве Багародзіцы ў Вільні. Віцебскі ваявода Станіслаў Кішка ў 1544 г. знайшоў апошні 
спачын у касцёле ў Віленскім замку [12, s. 514]. Войскі Полацкага ваяводства Яўстафій Корсак у 1625 г. выказаў 
жаданне быць пахаваным у віленскай Свята-Траецкай царкве ў капліцы св. Лукі, якую пабудаваў на ўласныя 
сродкі і дзе раней былі пахаваны яго дзеці. Цела памерлага спачатку было пахавана ў Галубіцкай царкве ў яго 
ўладаннях, а потым перанесена ў згаданую капліцу. Яго жонка ў 1649 г. завяшчала пахаваць яе ў кармеліцкім 
касцёле [13, с. 36–37, 39, 41]. Браслаўскі староста Ігнацій Бужынскі ў 1793 г. завяшчаў пахаваць яго ў віленскім 
касцёле св. Станіслава [14, s. 17]. Уніяцкі мітрапаліт Рафаіл Корсак, прадстаўнік вядомага полацкага роду, які у 
1640 г. памёр у Рыме, быў пахаваны там і знайшоў апошні спачын у касцёле [15, s. 112]. 

Пахаванні на прыхрамавай тэрыторыі і ў храмах адрозніваліся паводле статуснасці. Больш прэстыжнымі 
лічыліся месцы ў храме, асабліва бліжэй да алтарнай часткі [16, с. 78]. Яны прызначаліся для найбольш багатых 
кцітараў. Крыштоф Мірскі завяшчаў бернардынскаму кляштару 5 000 злотых за пахаванне ў сцяне друйскага 
касцёла, Ян Корсак Галубіцкі – 20 200 злотых за пахаванне ў склепе пад алтаром глыбоцкага касцёла. Для 
параўнання, за месца на могілках пры тым жа касцёле Разалія Корсакава ахвяравала каля 500 злотых [14, s. 16]. 
Даныя пісьмовых крыніц суадносяцца з вынікамі археалагічных даследаванняў: даследаваныя пахаванні ў храмах 
адрозніваюцца больш багатым інвентаром і аздобленымі дэкаратыўнымі элементамі трунамі, указваючы на пры-
належнасць пахаваных да сацыяльнай эліты [17, с. 244–245]. 

Распараджэнні мяшчан адносна месца пахавання менш варыятыўныя. Мяшчане жадалі знайсці апошні 
спачын на гарадскіх могілках каля храмаў або ў саміх храмах. Так, Таццяна Якаўлеўна Шараметава прасіла па-
хаваць яе «пры царкве Святога Багаяўлення» [4, с. 678–682; 18, с. 47]. Палачанкі Арына Лукашэвічава і Настасся 
Паўкова хацелі быць пахаваны ў той жа царкве Багаяўлення (Настасся Паўкова – у прытворы) [4, с. 563–564, 576–
577]. Пры кафедральным (Успенскім, Прачысценскім) саборы ў Віцебску жадалі быць пахаваны Еўфрасіння 
Мікалаеўна Чарнаброўкава і Трафім Субота, на могілках прыходскай Увядзенскай царквы – Еўдакія Шыбра 
[2, с. 278; 19, с. 62–63, 216, 253]. 

Перад пахаваннем цела памерлага апраналі ў вопратку, якая адпавядала палажэнню памерлага пры жыцці і 
яго сацыяльнаму статусу [20, с. 14]. Вопратка шляхты і гарадскога патрыцыяту адлюстроўвала высокі маёмасны 
і сацыяльны статус уладальніка, што праяўлялася ў дарагой тканіне і дэталях касцюма, прадметах культу 
асабістага выкарыстання, ювелірных упрыгажэннях. Гэта дэманструюць багатыя на інвентар пахаванні ў віцеб-
скай Дабравешчанскай царкве. Полацкая мяшчанка Настасся Пракопаўна Васільевая Павуковая прасіла апрануць 
яе ў чорную сукенку [4, с. 577]. Найбольш рэлігійныя прадстаўнікі шляхты маглі прасіць аб падкрэслена аске-
тычным пахаванні. Так, Міхаіл Герцык жадаў быць пахаваным у дамініканскай «сукенцы» (манаскай вопратцы) 
[3, с. 359]. Прадстаўнікоў духавенства хавалі ў вопратцы, якая адпавядала іх статусу. Вышэйшае духавенства 
хавалі ў архірэйскіх строях, якія ўключалі асаблівыя дэталі вопраткі: сакас, амафор, параман, сутана, паліца, 
крыжы-рэлікварыі і г. д. [13, с. 343; 21, с. 352–353]. 

Шэраг гарадскіх могілак, згаданых у тэстаментах, на сённяшні момант лакалізаваны і часткова археалагічна 
даследаваны. Гэта датычыцца некропалей каля Багаяўленскага сабора ў Полацку, Успенскай (Прачысценскай) і 
Увядзенскай цэркваў у Віцебску. Адкрыты і шэраг гарадскіх могільнікаў, не ўзгаданых у тэстаментах. У сутарэн-
нях віцебскай царквы Святога Духа (дзе жадаў быць пахаваным мешчанін Занка Алехнавіч) выяўлены 
пахавальныя нішы [11, с. 145–149; 22, с. 208, 212, 218–222]. Інфармацыя пісьмовых крыніц аб высокім сацыяль-
ным статусе асоб, пахаваных у храмах і на могілках пры іх, пацвярджаецца археалагічным матэрыялам. Пры 
амаль суцэльнай безынвентарнасці пахаванняў ХVI–ХVIII стст. у такіх пахаваннях сустракаецца дарагая во-
пратка, упрыгажэнні і прадметы-маркёры рэлігійнай прыналежнасці [23, с. 222]. 

У некаторых тэстаментах утрымліваюцца просьбы аб пахаванні побач з роднымі і блізкімі, пераважна з па-
мерлымі супругамі [2, с. 294; 3, с. 253; 8, с. 335; 24, с. 116]. Гэта сведчыць аб наяўнасці сямейных і нават радавых 
месцаў для пахавання, што прадугледжвала кцітарскую падтрымку храмаў некаторымі шляхецкімі радамі на 
працягу некалькіх пакаленняў. Напрыклад, жаданне быць пахаваным побач з «целамі продкаў» выказваў 
дзісненскі староста Юрый Мікалаевіч Зяновіч [19, с. 504], шляхціц Міхаіл Дзмітровіч завяшчаў пахаваць яго 
«пры капліцы бацькі», Тэадора Янова Прэвальская – «дзе родзічы … ляжаць» [2, с. 144, 443] і г. д. Асаблівасці 
арыенціроўкі і ўзаемнага размяшчэння некаторых пахаванняў на могільніку Івесь, наяўнасць агульных сценак у 
каменных надмагіллях на могільніках Вышадкі, Івесь, Новы Болецк, магчыма, указваюць на сямейныя ўчасткі і 
на вясковых могілках. 

Важным аспектам пахавальна-памінальнай абраднасці, занатаванай у тэстаментах, былі ахвяраванні на 
набажэнствы ў час пахавання і потым, «на ратунак душы» на карысць храмаў, манастыроў, а таксама жабракоў 
[3, с. 253; 19, с. 134–136, 253; 25, с. 54]. Гэты рытуальных дзеянняў не фіксуецца археалагічна і вядомы выключна 
з пісьмовых крыніц. Ён адлюстроўвае спецыфіку пахавальнага абраду шляхты і багатага мяшчанства. 

Прадстаўнікі сацыяльнай эліты ахвяравалі маёмасць царкве, што забяспечвала ім памінанне пасля смерці (у 
тэорыі, нават вечнае). У канцы ХV ст. у полацкім Сафійскім саборы працягвалі памінаць князя Скіргайлу, які 
кіраваў Полацкам больш чым за стагоддзе да гэтага. Чатырнаццатым стагоддзем датуюцца ўкладныя запісы, 
зробленыя ў Полацкім евангеллі [26, с. 84–85, 93]. Магчымым было ахвяраванне сродкаў на памін душы, бу-
даўніцтва храма ці капліцы і нават непасрэдна «на смінтар» [27, с. 505]. Найбольш рэлігійныя і прадбачлівыя 
прадстаўнікі прывілеяванага саслоўя рабілі гэта загадзя. У шэрагу выпадкаў аўтары прама ўказвалі на гэта ў за-
вяшчаннях. Валерыян Арэхавінскі жадаў быць пахаваным «у касцёле, мною збудаваным на Мнюце», Аляксандр 
Косаў – у «царкве нашай Будавесцкай» [24, с. 116; 28, с. 31; 29, с. 97]. Шляхцянка Марына Янішэўская Дуб-
роўская пазначыла, што загадзя абрала царкву «святога Спаса Гразінскага» [2, с. 437]. Фундацыю і падтрыманне 
храма, абранага як месца апошняга прытулку, таксама варта разглядаць як клопат аб падрыхтоўцы ўласнага па-
хавання. 

Такім чынам, прыналежнасць чалавека да пэўнага саслоўя і ўзровень яго дабрабыту вызначалі некаторыя 
аспекты пахавальнай практыкі насельніцтва Беларускага Падзвіння ХIV–ХVIII стст. Прадстаўнікі ўсіх сацыяль-
ных груп маглі рабіць распараджэнні адносна абставін уласнага пахавання, але толькі шляхта і мяшчане з другой 
паловы ХVI ст. юрыдычна афармлялі гэтыя пажаданні ў тэстаментах. Прадстаўнікоў усіх саслоўяў маглі хаваць 
на грунтавых могільніках, але шляхта, мяшчане і духавенства маглі знайсці апошні спачын і ў храмах ці капліцах. 
Прадстаўнікі шляхецкага саслоўя маглі выказваць пажаданні пахаваць іх ва ўласным маёнтку. Буйнейшая шляхта 
часам абірала для пахавання найбольш значныя культавыя цэнтры Вялікага Княства Літоўскага. Пры агульнай 
тэндэнцыі да безынвентарнасці пахаванні шляхты і гарадскога патрыцыяту вылучаюцца вопраткай з каштоўных 
тканін, упрыгажэннямі, прадметамі-маркёрамі канфесійнай прыналежнасці, што падкрэслівала высокі са-
цыяльны статус пахаваных. Пахаванні вышэйшага духавенства ўтрымлівалі багатыя царкоўныя рызы, што 
таксама адлюстроўвала прыналежнасць памерлых да ліку архірэяў. 

SOCIAL ASPECT OF FUNERAL PRACTICE OF THE POPULATION OF THE BELORUSSIAN DVINA REGION 
IN THE 14th–18th CENTURIES (ACCORDING TO ARCHEOLOGY AND WRITTEN SOURCES) 

The article is devoted to social differences in the funerary practice of the population of the Belorussian Dvina Region of the 14th–18th centuries. 
The deceased's belonging to the peasants, bourgeois, or nobility and their level of wealth determined such features of the funeral practice as a testament, 
a burial place, funerary equipment, support for churches and monasteries, donations to the poor and the church «to save the soul».  

